
Wott är, wott är nümm, doch, är wott…? 
Em Wasserfallens sys mediale Hüst u Hott… 
Är sorgi sech für d Stadt - aber wie mir gseh, 
vor allem für sys eigne Portmonnaie!  

 
Das bim Ostring ar A6, wo bim Dürefahre 
usgseht so wie Flugzüg-Hangare, 
das syge, seit me mir, Halle für e Klee. 
Aha, so Kunst-Triebhüser, wie n i gseh.   

 
Der Bundesrat, dä mit der grosse Nase, 
bringt wägem Räntenalter z Volk zum raase: 
Mit 67 würdi d Rächnig wieder stimme. 
Nei danke Pascal, so lang wei mer Di nümme! 

 
I ha als Bischof in Amerika, 
geng viel Freud a junge Buebe gha. 
Jetz wei si mi i d Chiste gheie u bekehre. 
Chan i dert vom Jacko ächt no öppis lehre?  

 
Uf em Bundesplatz, da  hett me unde 
im Dräck, Skelett u Gräber gfunde.  
Muesch nit so tief ga loche, 
im Bundeshus hetts gnue so alti Chnoche!  

 
I mist for you, I wish for you, 
I  kehr der Gmeindrat um, juhuu!  
Mit Usnahm von es paarne Wyber 
hett der Tschäppät fasch e keni Niider. 

 
Für d SRG es Bombe-Gschäft, für d Swisscom ou,  
u der Blick macht dermit Intrige und Radau. 
Nume für die arme MusicStars ke Schläck; 
us vollem Rohr tönts: „No meh Dräck…!“ 

 
Üses Skiteam, uf Piste u Schanze, 
ligt zur Zyt komplett am Ranze. 
Es sygi wäg de Tenüs; also nümme frage, 
we die so schwümme: Badhose trage! 

 
Der Dokter tuet mi untersueche, 
u mit der Stoppuhr syni Taxpünkt bueche. 
I syg zwar gsund, sött aber scho,   
wäg däm Tarmed, no es paar Mal cho! 

 
I bin e Superstar, holet mi hie use! 
„Promis im Dschungel“,es tuet üs gruuse. 
Mir hätte z Bärn o no öppis Ekligs uf der Liste: 
Göht i Erlacherhof ga usemiste! 
 
 
Im Nationalrat heigis zweni Froue, 
seit d Frou Frösch, ganz im Vertroue: 
Si wird sech scho dra gwahne, ohni Spass, 
wohnt si doch jetz a der Herregass..! 

I bi müed u schwach, muess zum Dokter gah. 
Ob i ächt e Vogelgrippe ha? 
Ha z viel Porno konsumiert im Internet, 
u muess jetz zur Straf mit de Hüehner i ds Bett! 

 
Der Joseph Deiss meint, quel plaisir: 
Der Papst chunnt, sicher wäge mir?! 
Nei, wägem Berlusconi, wo hett bbrichtet, 
i der Schwiiz, da wärdi me am schönste gliftet…   

 
Die Schwyzer Goaline im US-Yshockey, 
holt der Blocher öppe wieder hei!? 
Die chönnte hie echly a d Gränze stah; 
wüll die tüe fasch kene yne-lah… 

 
Wasser predige u mit Cüpli proschte, 
a Events und Apéros, wos nüt tuet choschte. 
Ab i Weschte, vo wäge Mieti spare. 
Tüürer für e Stapi wird’s de zwar bim Outofahre. 

 
Fertig-Menüs, anstatt lang ir Chuchi stah. 
Vom Lade hei, i Mikro, u scho isch ds Ässe da! 
Coop git no Pünkt derzue, doch z Blöde dranne: 
Was machsch mit all dene viele neue Pfanne? 

 
Miss Ämme, Gürbe oder Aare wär i gärn - 
am liebste aber grad Miss Bärn. 
Hilf, liebe Bärner Bär, s wär doch my Wille, 
no schöner z sy als d Zölch mit ihrer neue Brülle! 

 
Han es Ticket gno i däm neue Postbüro, 
doch sithär bin i no nid wyter cho. 
Muess ewig warte, bis i d Schalter gseh.  
Derwyle chostet d B-Post grad wieder meh... 

 
Im Gmeindrat vor Stadt Bärn 
heige sech fasch alli gärn. 
5 vo 7 tüe sech gfalle - 
Mit Usnahm vo Begert u Wasserfalle. 

 
Attraktivi, feminini, sexy Elle, 
suecht e tolle Ma, ganz schnell! 
Nach chly Chatte wott se gseh, u sie mi ou: 
Mi trifft der Schlag - s isch my eigni Frou…  

 
Am Guisanplatz, im neue Hotelchaste, 
cha me eifach oder tüür ga übernachte. 
Wär s priislech no chly tüürer wöll, 
muess a d Hodlerstrass, i d Notschlafstell ! 

 
My Ma, dä macht mer gar ke Freud, 
i weiss doch nie, won är desume gheit!  
Myne, dä geit mer nümm verlore: 
I chlemmen ihm e Hundechip a d Ohre….  

 
Frömdi Flüger wo si uf die schwarzi Liste cho, 
dörfe hie nümm lande, wägem Risiko. 
Säg BAZL, wie mache mers de, bitte sehr, 
mit dere neue Airline vo däm Bruggisser?  
 


	d Fasnachtsvärse 04

